
Innuttaasut, suliaqartut/immikkut ilisimasallit, namminersorlutik inuussutissarsiortut, 

kommunit Inatsisartunilu partiit imigassamik akiuiniarnermi ataatsimut 

periusissialiornermi akuliunneqarlutik, ukiunut arlalinnut atuuttussamik 

ilisimatuussutsikkut uppernarsakkanik toqqammaveqartumik imigassamut 

politikissamut toqqammavissamut suliakkiummik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Periusissiaq 

atuutilersitsinermi aningaasatigut allaffissornermilu kinguneqaatissanut 

naatsorsukkanik imaqassaaq, UPA2025-milu agguaanneqassalluni.  

(Inatsisartunut ilaasortaq Agathe Fontain, Inuit Ataqatigiit) 

 

pillugu 

 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, siulittaasoq 

Inatsisartunut ilaasortaq Bjørk L. Kristensen, Demokraatit, siulittaasup tullia 

Inatsisartunut ilaasortaq Hans Peter Poulsen, Siumut 

Inatsisartunut ilaasortaq Mikivuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Najaaraq Møller, Siumut 

Inatsisartunut ilaasortaq Paneeraq Olsen, Naleraq 

 

 

UPA2023-imi 11. maj 2023-imi siullermeerinerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Innuttaasut, suliaqartut/immikkut ilisimasallit, namminersorlutik inuussutissarsiortut, 

kommunit Inatsisartunilu partiit imigassamik atornerluinermut akiuiniarnermi ataatsimut 

periusissialiornermi akuutinneqarlutik, ukiunut arlalinnut atuuttussamik ilisimatuussutsikkut 

uppernarsakkanik toqqammaveqartumik imigassamut politikissamut toqqammavissamut 

suliakkiummik Naalakkersuisut suliaqarnissaat siunnersuutip matuma akuerineqarneratigut  

peqquneqassapput. Periusissiaq taassuma ingerlanneqarnissaanut aningaasaqarnikkut 

allaffissornikkullu naatsorsuinernik imaqarnissaa naatsorsuutigineqarpoq, UPA2025-imilu 

agguaanneqassalluni. 

 

Siunnersuutip Inatsisartunit siullermeerneqarnera 

Siunnersuutip imarisaa partiinit tigulluarneqarpoq, pinaveersaartitsinerlu pillugu imigassamillu 

atornerluinerup akiorneqarnissaanut periusissiamik amigaateqartoqarnera oqallisigineqarluni. 

Naalakkersuisut ataani allassimasumik allannguutissatut siunnersuummik 

saqqummiussaqarput: 

 

”Ukiunut arlalinnut atuuttussamik, ilisimatuussutsikkut uppernarsakkanik 

toqqammaveqartumik, imigassamut politikissamut toqqammavissamut suliakkiummik 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Innuttaasut, suliaqartut, namminersorlutik inuussutissarsiortut, 

kommunit Inatsisartunilu partiit migassaq Ikiaroornartullu pillugit 

Siunnersuisoqatigiillu imigassamik akiuiniarnermi ataatsimut innersuusiussapput. 

Innersuussutini meeqqat ilaqutariinni aanngajaarniutinik atornerluisoqarfiusuni 

peroriartunnginnissaannik aamma qanoq ililluta inooriaatsimik ajortumik 

kingornussisarnerup kipitinneqarnissaanik suliniutinik immikkut 

ukkataqartoqarnissaanik qulakkeerinnissaaq: Innersuussutit atuutilersitsinermi 

aningaasatigut allaffissornermilu kinguneqaatissanut naatsorsukkanik imaqassaaq, 

UPA2025-milu agguaanneqassalluni”. 

 

Immikkoortoq ataatsimiititaliami suliarineqartussanngorlugu innersuunneqarpoq. 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut. Siunnersuutip 

piviusunngortinneqarnissaanut AC-fuldmægtigip ukiumut aningaasarsiaanik 500.000 kr.-inik 

naleqassasoq siunnersuuteqartup naatsorsuutigaa. 

 

Ataatsimiititaliap siunnersuummik suliarinninnera   

Siunnersuutaaqqaartup siunnersuutaa allannguutissatullu siunnersuutip assigiinngissusaat 

annerpaaq taassasoq, allannguutissatut siunnersuummi imigassamik atornerluinerup 

akiorneqarnissaanut siunertaqartumik ukiuinut arlalinnut imigassaq pillugu 

politikkeqarnissamut kaammattuutit tunngavissinneqarnissaannut suliaqartoqassasoq 

ataatsimiititaliamit maluginiarneqarpoq. Tamatuma saniatigut, Imigassaq Ikiaroornartorlu 

pillugit Siunnersuisooqatigiit kaammattuutinik suliaqarnermi peqataatinneqassapput, meeqqat 

ilaqutariinni ikiaroornartumik ajornartorsiuteqarfiusuni peroriartunnginnissaat aammalu 

kinguaariinni kingornuttagaanerata qaangerneqarnissaa qulakkeerumallugu kaammattuutini 

immikkut isiginiarneqassaaq. Kaammattuutit suliarinerini aningaasaqarnikkut 

allaffissornikkullu naatsorsuinernik imaqassapput UPA2025-imilu agguaanneqarluni. 

 

Tamatuma saniatigut siunnersuutip ilusaata allanngortinnginnissaanut piumasaqaammut 

allannguutissatut siunnersuut naammassinnittoq ataatsimiititaliap nalilerpaa, naak imarisaata 

suliarinerani imigassamik atornerluinerup akiorneqarnissaanut periusissiamiit 

kaammattuutinngorlugu suliarineqarsimagaluartoq. Siunnersuutit marluusut inaarutaasumik 

isumaqatigiissummik imaqarput UPA2025-imi Inatsisartunut agguaanneqartussaq, 

taamaalilluni allannguutissatut siunnersuutip akuerineqarneratigut aningaasaqarnikkut 

allaffissornikkullu kingunerisassaattut naatsorsuutigineqartut allanngortinneqarnissaannut 

tunngavissaqanngitsoq ataatsimiititaliaq naliliivoq. 

 

Kaammattuutini meeqqat immikkut sammineqarnerat kinguaariinnilu kingornuttagaanerata 

qaangerniarneqarnera pitsaasutut ataatsimiititaliamit isumaqarfigineqarpoq. Ukkassilluni 

suliniuteqarnissamik piumasaqaatitaqarpoq ilaqutariillu tamakkerlugit 

sullinneqartariaqarlutik. Allannguutissatut siunnersuut akuerineqassappat, siusissukkut 

suliniuteqartarnerup annertunerusumik sammineqarnissaa aammalu ilaqutariinni 

ikiaroornartumik ajornartorsiuteqartoqarnera sammineqassasoq ataatsimiititaliamit 

nalilerneqarpoq. Tassunga atatillugu pingaartumik katsorsartinnissamut 

neqerooruteqarnissamut kaammattuutit misissorneqarnissaat aamma Allorfik/ 

pinngitsuuisinnaannginneq pillugu Qitiusumik Ilisimasaqarfik suliniutinik pilersaarusiornermi 

akuutinneqarnissaat aammalu ullumikkut siunissamilu katsorsaanermik neqeroorutinik 

naliliisoqarnissaa ataatsimiititaliamit kissaatigineqarpoq. 

 

Ataatsimiititaliap inassuteqaatai 

• Ataatsimiititaliap isumaqatigiittup Naalakkersuisut allannguutissatut siunnersuutaat 

akuerineqassasoq inassutigaa  

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

Mala Høy Kúko 

Siulittaasoq 

 

 

 

 

 

 

 

 

Bjørk L. Kristensen 

Siulittaasup tullia  

 

 

Hans Peter Poulsen 

